
Оваа недела, милиони луѓе од 85 земји учествуваат во повеќе од 25.000 настани, во знак 

на поддршка на Глобалната недела на претприемништвото.  Ова недела е особено 

посветена да ги охрабри луѓето низ целиот свет да ја слават снагата на оние кои имаат 

идеи за поттикнување на одржлив економски раст. Фондацијата Јуинг Марион Кауфман 

од Канзас Сити, Мисури, заедно со Ентерпрајс УК, ја  иницираа Глобалната недела на 

претприемништво со цел да истакнат колку е важно преземањето ризик; односно успехот 

кој доаѓа заедно со ризикот, но понекогаш  и неизбежниот неуспех.  

 

Глобалната недела на претприемништво треба да ги поврзе младите луѓе од целиот свет 

преку локални, национални и меѓународни активности, креирани со цел да им помогнат да 

го истражат својот потенцијал како почетници во бизнисот и како иноватори. Студенти, 

едукатори, претприемачи, бизнис лидери, вработени, лидери на непрофитни организации, 

владини претставници и луѓе од сите области на животот ќе учествуваат во низа 

активности – од Интернет до еден-на-еден средби и од големи натпреварувања до мали 

настани за поврзување во мрежи.   

 

Целта е преку оваа иницијатива да се инспирира следната генерација на претприемачи  да 

стекнуваат знаење и вештини и да се вклучуваат во мрежи кои се неопходни за 

иновативни, одржливи претпријатија кои ќе имаат позитивно влијание врз нивниот живот, 

семејства и заедници. 

 

Македонија сè уште има економија чија конкурентна предност повеќе се заснова врз 

ефикасноста на трошоците и природните ресурси одошто врз иновациите.  Ги 

поттикнуваме луѓето од бизнисот и од владата соодветно да ја препознаат вредноста од 

инвестирање во технологија, знаење, иновација и професионален менаџмент. 

 

Во тој дух, отпатував за Виена и таму зборував за Македонија и за Американско-

Македонското партнерство и соработка на дводневната конференција посветена на 

градење врски и споделување идеи за зголемување на конкурентноста и 

претприемништвото во Централна и Источна Европа.  Домаќинот, Бизнис советот за 

меѓународно разбирање веќе долго време ги поддржува бизнисите и развојот на 

меѓународно ниво и претставува позитивна движечка сила за промена во многу земји.  Од 

падот на Берлинскиот ѕид пред 20 години, овој регион направи огромни чекори напред.  

Меѓутоа, во преголем број случаи, во кои спаѓа и Македонија, владите и понатаму се 

главните вработувачи во државата,  а училиштата не гу поттикнуваат младите да бидат 

независни преку всадување на вештини за да започнат сопствени бизниси.   

 

Државниот секретар Клинтон ја поддржа Глобалната недела на претприемништвото со 

зборовите: „Администрацијата на Обама е посветена на зајакнување на 

претприемништвото како во САД така и во другите земји, каде талентот е широко 

распространет, но можноста често пати не е... Глобалната недела на претприемништвото 

го отсликува чувството за колективна одговорност за охрабрување на младите умови да ги 

остварат своите нови идеи и да го ослободат од себе целиот човечки потенцијал.“   



  

Голем број проекти на УСАИД го поддржуваат претприемништвото во Македонија.  На 

пример, во винарската индустрија, нашата помош ја поттикна амбицијата за производство 

на врвни флаширани вина.  Сè до неодамна, поголемиот дел од македонското вино се 

продаваше на големо, по минимални цени.  Сега низ целата земја има преку 50 мали 

винарии раководени од претприемачи со визија, а некои од нив работат заеднички во обид 

да создадат македонско брендирано вино, кое ќе може да се натпреварува на 

пребирливите меѓународни пазари. 

 

Програмите на УСАИД исто така го поддржаа и основањето на Дигиталниот медиа парк, 

кој координира повеќе компании во кои се вработени преку 100 луѓе . Тие работат на 

проекти од светска класа, како што се Авијатичарот, Златниот компас и Терминатор 4: 

Спасување. Нивната работа ѝ донесе на Македонија не само номинација за наградите Еми 

и Оскар, туку исто така и извоз на проекти вредни над еден милион долари, до крајот на 

2009 година. 

 

Глобалната недела на претприемништвото е свесна дека неразделен дел на иницијативите 

за претприемништво се и успехот и неуспехот.  Мора да признаеме најчесто учиме од 

неуспесите.  Ова беше случај и со Џон Бело, кој ја отвори компанијата Саут Бич Бевериџ 

во 1995 во Саут Мајами Бич, Флорида.  И покрај популарноста на брендираните пијалаци, 

како на пример, Нантакет Нектарс и АриЗона ајс ти кои одеа рака по рака со местата кои 

беа во тренд, брендот на Саут Бич не успеа да им се доближи на клиентите, дури ни на 

богатата заедница на Флорида со која го делеа истото име.  Тој направи реорганизација и 

одново влезе на пазарот со СоБе, пијалак за освежување врз база на растителни билки, 

енергетски бренд кој сега е познат по сликата со рептилот.  Бело – чиј сегашен прекар е 

„Кралот рептил“ според сликата на етикетите на СоБе – во 2000 година ѝ ја продаде 

својата компанија на ПепсиКо за 370 милиони долари. 

 

Бело е најдобар пример на претприемништво.  Оваа и уште безброј други приказни ја 

отсликуваат централната улога што ја има неуспехот во процесот на градење на еден 

бизнис.  Точно е дека идеална околина за иновации е онаа во која луѓето имаат слобода да 

преземаат ризици, која дозволува пазарот да го диктира мислењето и им дава шанса на 

сопствениците на бизниси да учат од грешките и да започнуваат одново. 

 

     

Културите кои го поттикнуваат претприемништвото исто така имаат и владини политики, 

деловни практики и финансиски пазари кои креираат околина која е поволна за развој на 

бизнисот.  Дури и оние најхрабрите имаат потреба од доверба дека нивните идеи и напори 

ќе ја детерминираат профитабилноста на нивните производи и услуги.  Неуспехот може да 

биде од голема корист кога од него може да се учи, но неприфатливо е кога тој 

произлегува од политичко фаворизирање, сложени законски прописи, корупција и 

произволно применување на законите. 

 

Македонија има добро развиена законска рамка која е во согласност со модерните пазарни 

и економски принципи и со директивите на ЕУ.  Меѓутоа, таа не е способна соодветно да 

ги спроведе своите закони и политики, што негативно влијае врз приватниот сектор.  Во 



Македонија, голем број домашни и странски компании се двоумат дали да инвестираат во 

околина каде политиката често пати има клучно влијание врз успехот на бизнисот.  

Недостатокот на транспарентност, сопственичките права, непредвидливото спроведување 

на регулативите, селективните одговори од владините службеници и други слични 

фактори внесуваат непредвидливост и нестабилност во деловното работење.   

 

 

Мудрите политички лидери и економски менаџери знаат колку е важна поддршката на 

претприемништвото.  Започнувањето нови бизниси им обезбедува можности на 

претприемачите и нивните семејства, на нивните вработени и деловни партнери.  Често 

пати, оние кои ја користат предноста од овие нови можности се жени и други лица, кои 

традиционално се надвор од економските текови во нивните земји,  Претприемачите се 

често пати цврсто поврзани со своите заедници и даваат граѓански придонес, на пример, 

за промовирање на образованието, поддршка на добротворни организации, подобрување 

на локалната инфраструктура, поддршка за почиста животна средина или поттикнување 

на одговорност за управување со природните ресурси. 

 

 

Во Македонија, ѓубрето (отпадокот) од едно лице може да биде богатство на друго лице. 

Неодамна, младата индустрија за рециклирање доби силна поддршка со враќањето на 

Михаил Матески, кој дојде во Македонија со тајвански капитал за да го отвори 

капацитетот Гринтех МК за рециклирање на пластика. Неговите меѓународни врски со 

компании за производство на полиетиленски влакна му обезбедија стабилен пазар за 

рециклирани пластични снегулки за време на глобалната економска криза и му 

овозможија да врши континуиран откуп на употребени пластични шишиња, во период 

кога другите компании за рециклирање почнаа да се затвораат. Компанијата продолжува 

да воведува нови производни линии и моментално вработува 100 работници. Покрај тоа, 

Гринтех МК ја доби наградата за најеколошка компанија од Градот Скопје.  

 

На глобално ниво, како што ги применуваме лекциите што ги научивме од економската 

криза и одново го иницираме растот, така треба да се свртиме и кон претприемачите во 

нашите општества и да го ослободиме потенцијалот создаден преку нивните успешни и 

неуспешни искуства.  Глобалната недела на претприемништво ни дава шанса да оцениме 

каде сме и како да продолжиме напред за да го претвориме овој потенцијал во реалност.  

Се надевам дека особено училиштата во Македонија ќе ја искористат оваа можност и ќе ги 

охрабрат младите луѓе да сонуваат за економска независност и за начините со кои ќе 

можат да ги претворат нивните идеи во реалност. 


